
సీ. ప్రాలేయశైలాధిపాలకసంజాత

కర్పూరధౌతలోకప్రపూత

జలధినాయకుఁ డేలు సరసంపు టిల్లాలు

పటు భగీరథతపఃఫలము మేలు

తారాధ్వఘట్టనోద్ధతవేగకల్లోల

యఘమహారణ్యదావాగ్నికీల

చంద్రశేఖరశిరస్స్థలశుభ్రసుమదామ

చందనకుందేందుసదృశభామ

తే. రంగదుత్తుంగదీర్ఘతరంగసంఘ

ఘుమఘుమధ్వానమేఘనిర్ఘోషనృత్య

దహిభుగుద్వేలవాలాంశుయామనోర్మి

సంగమభ్రాంతి దాభంగ గంగఁ గనియె. 159



మ. కని యభ్యంచితదివ్యతీర్థములలోఁ గౌతూహలం బొప్పఁగా

ఘననిష్ఠారతి మీఱ భైరవున కర్ఘ్యం బిచ్చి సంకల్పమున్

వినతుల్ స్నాన మొనర్చి తత్తటమహోర్వీవాసవిద్యాతివృ

ద్ధనికాయం బొగిఁ దెల్ప జాహ్నవిమహత్త్వంబుల్ వినెన్ భక్తితోన్. 160



వ. అంత నాబ్రాహ్మణకుమారుండును దత్తీరవాసులకు నిజార్చితద్రవ్యంబులు వ్యయంబు చేసి గో భూ తిల హిరణ్యాజ్య వాసోధాన్య గుడ రౌప్య లవణంబులను దశదానంబులను దులాపురుష హిరణ్యగర్భ హిరణ్యరథ హేమహస్తి హేమలాంగూల పంచలాంగూల విశ్వచక్ర కల్పలతా సప్తసాగర రత్నధేను భూత సంఘట్టనంబులను షోడశమహాదానంబులు చేసి కాశికాపురంబున కరిగె నప్పుడు. 161



సీ. చిత్రకూటసమాన చిత్రకూటవిమాన

భాసురంబు విశిష్టభూసురంబు

		 ఈ పేజీలో చివరి మార్పు 5 జూన్ 2020న 02:25కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

